
రాధామాధవసంవాదము











	సీ.	
పెనఁగుచో రుక్మిణి మునువలె నీదు మే, నత్త లేదని పల్క వలసినవ్వు

కథ దెల్పుమన సత్య గాథరాదని పల్క, నది గాక విననని యసురుసురను

మరుమాట దెల్పు జాంబవతినా నీవల్ల, వింట లేదని నీరు కంటనించు

రతివేళఁ గాళింది నుతియించుచును నాథ, రాయనఁ గైవ్రాలు హా యటంచు



	 







	గీ.	
బలిమిఁ బడఁతులు పైఁబ్రక్కఁ బడెడువేళ, నొడువుమాటలవ్యంగ్యముల్ దడబడుటలు

చదురులను సంధినేర్పులు వెదకిచూడ, రాధ తలఁ పైన మదిగుందు మాధవుండు.

	చ.	
పయికొని పువ్వుఁబోండ్ల బహుభంగులఁ బ్రార్ధన చేసి వేడినం

గయికొనఁడాయె శౌరి తమఁ గానక రాధిక యెంతయుబ్బసం

బయిపొరలాడునో యనుచు నాత్మను జింతలు నెట్టివారికిన్

దయ యొకచోట నుండిన వితావిత యెంతవివేక ముండినన్.

	చ.	
ఒకరికిఁ దెల్పరాదనుచు నూరక చింతిలుఁ గొంతసేపు కా

దొకరికిఁ దెల్ప మంచిదని యుద్ధవుతోఁ దెలుపంగఁబోవు నే

నొకరికిఁ దెల్స రాధ యిటు లొక్కరి కేటికిఁ దెల్పెనంచుఁ దాఁ

దకపికలాడునంచు మదిఁ దాలిమి వీడును వేఁడు దైవమున్.

	వ.	
ఇవ్విధంబున బహువ్యథలం బొండుచు నెందునుం బ్రొద్దువోక దేవకీనందనుండు తన

ప్రాణసఖుండగు నుద్ధవుని కైదండఁ గొని మందమందచరన్మలయపవమానకంపితాభంగ

భంగనటత్కలక్వణితరణితకలహంసకారండవప్రముఖప్రత్త్రికులగోత్త్రకులపత్ర

వాతోద్ధూతాంబుజాతజాతపరాగరాగకషాయితకషాయకాసారరంగత్తరంగ

కణోద్ధూతజలకణపరంపరాపరితోషితమందారమాకందచందనపిచుమంద

కుందసిందువారతాలహితాలతమాలమాలతీతక్కోలసాలరసాలజంబుజంబీరఖర్జూర

కరవీరసహకారపున్నాగనాగవల్లీమల్లికాపుంజరంజితనికుంజపుంజమంజులవివిధ

కుసుమభాసురవాసనాభిరామం బగు నొక్కకేళికారామంబుఁ జేరి యందు

నింద్రనీలసాంద్రకుట్టిమప్రాంతప్రవాళస్తంభసంభూతకాంతివిభ్రాజితజాతరూప

మయకుడ్యనిబద్ధపద్మరాగచ్ఛవిచ్ఛన్నమరకతలాపయుక్తముక్తావితానవిలాస

వాసచతుష్కిరాంగణకాంతశశికాంతిశిమయవేదికాతలంబునఁ గూర్చుండి

కొండొకవడి యూరకుండి నలుదిక్కులుం గనుంగొని యుద్ధవుం డాయరమ్మని

యీమర్మం బెన్నఁడేనియు నీవు వినియుందువే యని గోవిందుండు మందహాస

భాసురముఖారవిందుండై యిట్లనియె.

	ఉ.	
ఇద్ధరకెల్ల రాజనయి యెక్కడలేని ప్రసిద్ధి గాంచి నా

బుద్ధికి నీడు లేదనగఁ బొల్పు వహించి తలంప నేమిటన్

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 2 ఫిబ్రవరి 2022న 17:46కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

